
Geseënde Kersfees!

O Heer, my God, U't baie lank gelede 

In mensetaal iets mooi vir ons kom sê: 

In Betlehem, as onbeholpe baba, 

So weerloos méns, in ’n stal kom lê. 

In die begin het U geskep met woorde 

En als wat is, het uit u mond ontstaan 

Toe Jesus mens word, skep U weer, genadig, 

vir dié wat glo, ’n nuwe soort bestaan. 

O Heer, my God, U praat soos lank gelede, 

Ook nou met ons oor skoon en nuut begin 

En skep in ons iets van die eerste Kersfees 

Se grootse vrede en verwondering. 

Dit maak my bly, en dit laat my huil 

U liefde is oneindig groot 

Dit laat my huil, en dit maak my bly 

Dit is só groot – oneindig groot

Annalise Wiid
Uit die sinodale kantoor ...

Aan al ons broers en susters in KZN,  

So kom ons toe, saam met COP 17, aan die einde van nog ‘n jaar!  Nog ‘n jaar nader aan die koms van ons Here.  Ons kan nie wag nie!  Maar terwyl Hy nou nog nie kom nie, moet ons maar aanhou werk en bou aan die Koninkryk en die nuwe Jerusalem.  Die Here het mos met ons in ‘n tuin begin (Gen) en sal eendag met ons in ‘n stad (die nuwe Jerusalem van Openb) eindig.  So neem Hy ons saam op Sy skeppingstog deur die eeue.  Ek hoop in 2012 kan ons almal ons deel bydra in die bouwerk van die stad en terselfdertyd in die bewaarwerk van die skepping.

Na die jaar wat verby is kan ons mos altyd op twee maniere kyk.  As ons negatief kyk, is daar baie dinge waaroor ons depressief kan raak – ons eie verhoudings, ons swakheid in die geloof, ons land en sy mense (wat so baie steenkool-krag gebruik), en nog baie meer.  Aan die ander kant kan ons positief na 2011 kyk en opgewonde wees oor geestelike groei, jongmense wat teen die einde van die jaar, of vroeg volgende jaar, in die openbaar belydenis van geloof aflê, ‘n nuwe Bybelstudiegroep of Bybelskool, die mooi land waarin ons bly met Tafelberg as nuut aangekondigde natuurwonder, die see en son en rus wat voorlê.  As ons positief kyk, kry ons vrede by Jesus, in ons harte, waar Hy woon.  Dan ervaar ons ook sommer die vrede van God “wat alle verstand te bowe gaan” en waarvan die engele sing, “vrede op aarde vir die mense in wie Hy ‘n welbehae het”.  

In die rusperiode gaan die sinodale kantoor tussen 15 Desember en 9 Januarie gesluit wees.   Ons neem verlof omdat dit ‘n stil tyd is. Neem dus kennis dat daar eers weer genoeg personeel in die tweede week van Januarie 2012 gaan wees om tjeks uit te skryf en betalings te magtig.  Reël daarom asb moontlike betalings voor 15 Desember met die finansiële kantoor.  

Intussen wens ons hier vanuit die sinodale kantoor aan almal ‘n geseënde Kersfees en vrede vir die nuwe jaar toe.  Bou en bewaar, geniet God se vrede en, soos Tiaan altyd sê, “leef dat dit vrek!”  Want ons aanbid ‘n goeie God!

Botha, Ben en al die Dames in die kantoor.  

Geloofshelde - Emeriti

Moenie vergeet dat ons die lewensverhale van ons Emeriti wil opteken en bewaar nie!  
Soos in vorige uitgawes vra ons weer: Ringe word gevra om die Emeriti in hulle midde te besoek, hulle verhale op te teken en indien moontlik ‘n foto daarmee saam aan ePosduif te stuur. Emeriti wat hier lees, word uitgenooi om self hulle stories te vertel. En moenie dat die beskrywing as “Geloofsheld” jou afskrik om oor jouself te skryf nie. Al beskou jy jouself as net maar ‘n doodgewone gelowige, was en is jy nogtans ‘n padwyser vir ‘n klompie ander doodgewone gelowiges. Dis nou tyd om jou storie te vertel – want dis eintlik God se storie met jou lewe. 

Baie, baie dankie aan ds Gerhard Kemp wat sy storie hier vertel ...  Lees verder.
Getuienis vir die Kersvakansie

Ja, die Kersvakansie is veronderstel om mooi te wees – saam met geliefdes, familie en  vriende, vol vrede en vreugde en liggies en geskenke...

Maar ons weet ook dat dit nie altyd vir almal so is nie.  Esmé Sonnekus se “Getuienis” bevestig dit. ePosduif bring hierdie boodskap vir dié van ons wat in hierdie dae troos en bemoediging nodig het.  Esmé verlaat Port Natal se kerkkantoor en KZN om saam met haar gesin na die Kaap te verhuis. Ons waardering vir lekker samewerking en seënwense vir die pad vorentoe!
Dagboek 2012
KZN Sinodale Werksaamhede (sal uitbrei soos ons dit ontvang) : KZN Webblad Skakel
01-02.02.2012 - Sinodale Visionêre Leierspan (SVL)

07.02.2012 - Sinodale Bedieningspan (SBS)

08-09.02.2012 - Sinodale Span Regte (SSR)

15.02.2012 - Moderatuur

16.02.2012 - Joint Moderamen

22.02.2012 - Skolliekampvergadering

22-23.02.2012 - FASKOM

28.02.2012 - Lidmaattoerustingvergadering

05-07.03.2012 - Predikantekursus

13.03.2012 - eKom Werkgroep

11.04.2012 - Werksessie Befondsing

12.04.2012 - Sinodale Ondersteuningspan (SOS)

17.04.2012 - Sinodale Bedieningspan (SBS)

18.04.2012 - Predikantebegeleiding Werkgroep

19-21.04.2012 - Mentorskapkursus

02.05.2012 - Simeka Vergadering (SSF)

03.05.2012 - Moderamen

15-16.05.2012 - Konferensie vir Admin Personeel van Gemeentes

08-09.06.2012 - SAKOV KZN Streeksbyeekoms, NG Vryheid-Wes

29.06.2012-01.07.2012 - Skoolverlaters Personeelkamp

02-08.07.2012 - Skoolverlaterskamp

19.07.2012 - Sinodale Ondersteuningspan (SOS)

25.07.2012 - Moderatuur

26.07.2012 - Joint Moderamen

27-29.07.2012 - Sinodale Vrouediens Wegbreeknaweek - Spreker: Ronell Burger

15.08.2012 - Sinodale Bedieningspan (SBS)

16.08.2012 - FASKOM

07-09.09.2012 - Jeugbediening Konferensie

15-19.10.2012 - KZN Sinodevergadering

31.10.2012 - Missionale Gemeentes

14.11.2012 - Simeka Vergadering (SSF)

15.11.22012 - Sinodale Ondersteuningspan (SOS)
Stuur asseblief nog uitstaande datums van algemene belang wat ons hier kan byvoeg. Gemeentes is ook welkom om van ePosduif gebruik te maak om hulle werksaamhede bekend te stel. Baie dankie.
[image: image5.jpg]


Laaste Kerkbode van 2011

Nuwe wet kan armes knou

Die Wetsontwerp op die Beskerming van Inligting waarmee die regering die media se mond wil snoer, kan dramatiese gevolge vir gewone burgers en veral die land se armes hê. Die NG Kerk het hom saam met nie-regeringsorganisasies aangesluit by ’n koor van protes teen die omstrede wetsontwerp. Hulle sê die land se konstitusionele demokrasie word daardeur aangetas. Geen steen sal onaangeraak gelaat word om dit tot in die grondwetlike hof te beveg nie. 
Lees ook:

COP17. “Elke bietjie maak 'n groen verskil” – Kobus van der Walt

Rhoda Kadalie – eerlik en op die vrou af

Vrystaat hou spesiale sinode

Kersfees: God se logika

Aan die voete van die vervolgde kerk

SA boere maak 'n verskil in Georgië

Die Bybel in Afrikaans: ’n direkte vertaling

By www.nuwekerkbybel.co.za is inligting oor die nuutste Afrikaanse Bybelvertalingsprojek. Op versoek van die kerke wat die Afrikaanse Bybel gebruik, het die Bybelgenootskap begin met 'n nuwe, goed verstaanbare bronteksgeoriënteerde vertaling van die Bybel in Afrikaans. Voorlopige proefvertalings is nou op hierdie webblad geplaas vir lesers se kommentaar. Hulle hoop om teen 2020 die projek te voltooi.  (Met dank aan VrydagNuus – Sinode Wes- en Suid-Kaap).
CLF Lektuur bring hoop ...
in MIV/VIGS Pandemie

Met die onlangse skoksyfer dat SA die hoogste MIV/Vigs syfer in die wêreld het,  moet dit vir ons as SA Christene ‘n aansporing wees om daadwerklik te begin om in Jesus se spore te volg en Sy stem, hande en hart in ons stukkende gemeenskappe te wees.  

Maar baie maal weet ons nie waar om te begin, hoe om te help of wat om te sê nie.  Met Nasionale Vigsdag op ons drumpel wil CLF jou uitnooi om van hulle gratis en bekostigbare lektuur rakende MIV/Vigs te bestel om omgee en hoop aan dié te bring wie se lewens deur hierdie siekte geraak word.  Daar is ‘n wye reeks gratis pamflette wat hierdie onderwerp aanspreek, asook die Call to Care reeks wat ideaal vir gebruik in MIV/Vigs werkswinkels is.

Week van Gebed vir 2012 - 

Die tema en preekstof vir Week van Gebed vir 2012 is nou beskikbaar  by Amanda@clf.co.za
Besoek gerus die webtuiste by www.clf.co.za  of skakel CLF by 021 873 6964 vir meer inligting.
CMD Pietermaritzburg verhuis

[image: image7.jpg]


CMD Pietermaritzburg verhuis na die kerkgebou van Pietermaritzburg-Suid. Vanaf 5 Desember 2011 is die kontakbesonderhede soos volg:
	Straatadres
	Bromhead weg 24

(Ingang Melville weg)

Pelham

	Posadres
	Posbus 28313

Haymarket

3201

	Aanwysings
	Kantore in die kerk gebou van NG Kerk Suid, h/v Bromhead- en Melvillestrate

Ingang in Melvilleweg.

	
	

	Landlyn
	033 386 6162

	
	

	Faks
	033 346 1139

	
	

	E-pos
	admin@cmdpmb.co.za 


Bybel-Media : Dankie vir 'n besondere vennootskap…
· Dit was 'n vreugde om in al die verskillende kerke met leraars, kerkkantoor-personeel, personeel in sinodale kantore en instansies buite die kerk saam te werk. Julle vriendelikheid, bereidwilligheid om te help en die entoesiasme vir julle taak is oral opvallend.
· Ons by Bybel-Media het groot waardering vir al die sinodes, ringe en gemeentes waar Bybel-Media-personeel kon optree met preekbeurte, uitstallings, boek- en ander produkbekendstellings.
· Met publikasies en produkte wat fokus op ondersteuning van leraars/gemeentes/ lidmate, glo ons dat Bybel-Media ook in 2011 gehelp het om ’n verskil te maak.   

· 'n Baie groot dankie aan die tientalle gemeentes wat Bybel-Media finansieel ondersteun met ’n jaarlikse bydrae uit hul begroting en/of ’n gereelde deurkollekte.

· Dit is werklik 'n besonderse vennootskap wat elke jaar wyer uitkring. Ons kyk hoopvol na die toekoms en ons strewe is om nog beter diens te lewer.

· Ons sien alreeds uit na 2012 met verskeie sinodevergaderings, ringsvergaderings, preek- en bekendstellingsgeleenthede wat alreeds bespreek is.

 Mag jy 'n vreugdevolle Kersgety saam met geliefdes beleef, liggaamlik en geestelik goed uitrus ... en sommer baie moed bymekaar kry vir 2012!

Groete uit Wellington.

Hans Steyn
Verjaarsdae:  Week 4 tot 14 Januarie    
09 Desember – Ds Awie Erxleben, NGK Umhlanga – awie@ngumhlanga.co.za 
31 Desember - Ds Gerhard Kemp, NGK Westville – kempgp@gmail.com  

01 Januarie – Ds Simon Kwesaba, VGK Kwa-Dukuza – 072 563 9246

07 Januarie – Ds SW Scott, NGK Newcastle – swscott@telkomsa.net 

10 Januarie – Ds Johann Venter, NGK Berea en Tuinsig – tuinsig@absamail.co.za 

11 Januarie - Rev Dharma Francis – Tel: 033 391 0023 / sel : 073 211 8267 epos: vfrancis@webafrica.org.za 
Ons hartlike gelukwense vir ‘n baie spesiale jaar!
Gemeentes herdenk: 
11 Desember 1943 – NG Empangeni

Empangeni se huidige kerkgebou is op 27 Augustus 1983 in gebruik geneem. Een van die oudleraars het in sy groeteboodskap gesê:  “Nou is dit my wens dat hierdie pragtige nuwe gebou maar net die ruimte sal wees waar die eintlike bouwerk voortgesit sal word, en dat elke lidmaat van die gemeente as ‘n lewende steen ingebou en opgebou sal word tot ‘n geestelike huis.”  Die huidige leraars is di Charle Rossouw en Hennie van den Heever.  Webblad : www.ngkerkempangeni.co.za 

17 Desember 1958 – NG Suidkus
31 Desember 1943 – NG Bergville

Ons seënwense aan almal wat oor die loop van jare in hierdie gemeentes ‘n geloofstuiste gevind het!
Spesiale gelukwense!
“Tarine Rheeder was een van die agt NGK studente wat op 23 November 2011 gelegitimeer is. Vyf van die agt kandidate is vroulik en verteenwoordig ‘n positiewe toename van dames in die predikantekorps. Tarine is die dogter van ds Jamie Rheeder van Pietermaritzburg-Suid. Die mense wat daar was, sê sy het tydens die proponentskommissie regtig “beïndruk met haar teologiese volwassenheid en bedieningsgereedheid”.
Theunis de Ridder, Tarine se verloofde, is saam met haar gelegitimeer.

Vanuit Tarine se tuisdorp en vanuit KZN Sinode wil ons net vir julle twee sê baie geluk met julle legitimasie en baie geluk met julle huweliksbevestiging wat eersdaags sal gebeur. Mag julle huwelik en julle bediening ryklik geseën word. Vrede en vreugde word julle toegebid.

Pieter Raath


Gerhardus Phillippus Kemp  

Aan my is vertel dat ek 'n "gebore predikant" is. Reeds as 'n Peuter wat net in my bababedjie wankelend regop kon staan, kon reaksie by my geaktiveer word wanneer 'n handdoek of kombersie oor my skouer gegooi word. Ek het dan "opgetree" met handgebare en die taal wat ek toe magtig was...

Daar is voorspel dat hy eendag 'n toga sal dra.

Die keerpunt in my lewe het gekom toe ek in St. 9 was en 'n CSV-kamp saam met 500 ander seuns uit die destydse Transvaal, in Winklespruit kom bywoon het. Een aand in 'n tent het 'n Onderwyser met ons kom gesels en Openbaring 3:20 met ons gedeel. Hierdie Skrifdeel sou deur my lewe as 'n rigtingwyser dien.. "Kyk, Ek staan by die deur en ek klop, as iemand my stem hoor en die deur oopmaak, sal Ek by hom ingaan en saam met hom die feesmaal hou en hy saam met met My."

Ek het vroeg in my lewe die ontdekking gemaak dat ek aan die skaam kant is. Dit is later met 'n term beskrywe nl. 'n introvert. Saam met Openb. 3:20 en hierdie insig was dit vir my voordelig om sensitief te wees vir mense en hulle behoeftes.

Na matriek het ek eers aan die Universiteit van Potchefstroom studier, waar ek blootstelling gekry het aan wonderlike Studentemaats wat 'n geestelike verryking was. By Tukkies het ek my studies voltooi in 1973 en is gelegitimeer en beroepbaar gestel. Aan die einde van my voorlaaste jaar by Tuks is ek getroud met Mollie Vosloo.  Ons eerste gemeente was Sasolburg Fontein waar ons eersteling gebore is, Anele. Na afstigting is ons beroep na Sasolburg Tuinedal.  Hier is Gerhard, ons middelkind gebore. Ons het teen die middel van 1981 'n beroep aanvaar na Westville waar ons gewoon het tot met my emeritering einde Junie 2011, 'n bediening van 30 jaar. Ons derde kind, Elize is in Westville gebore pas nadat ons in die nuwe gemeente bevestig was. Na twee jaar het ons beroepe ontvang na Newcastle en Secunda. Toe Anele se skooljuffrou vir haar vra of haar Pa al besluit het oor die beroepe het sy ewe kordaat geantwoord: "Nee, juffrou ons sal nie verhuis nie. My Ma is nie swanger nie."

Wanneer ek terug kyk op my bediening van ongeveer 37 jaar kan ek dit slegs beskrywe as jare van genade. Die Here het my begenadig om met Sy ewige lewende Woord die kudde aan my toevertrou te bedien. Die bediening was 'n fees omdat ek Hom ingenooi het. As Eerstejaar Telogiese Student in Pretoria tydens die Predikantekonferensie by die Fonteine, het 'n Professor die opmerking gemaak wat my bygebly het: Wanneer jou preek vir Sondag jou nie in die hart aanspreek nie, weet dit sal ook nie die gemeente aanspreek nie. Woordbediening in al sy fasette nl. erediens, begrafnis, huwelik, Bybelstudies, ens. was my erns. Ek was vir twaalf  jaar betrokke by die Kapelaansdiens en moes selfs Grensdiens verrig het. Die bediening aan ons jong soldate het gedien as 'n slypingsproses vir my eie menswees om afhanklikheid van die Here te leer. Ek het nooit aspirasies gehad om op meerdere Vergaderings van die Kerk leierskap posisie in te neem nie. Tog het ek diens gedoen in die Moderamen van die Sinode in Kwazulu Natal en was verskeie kere voorsitter van die Ringskommissie van die Ring van Durban. Ek was bevoorreg om drie Algemene Sinodes as afgevaardigde by te woon.

Omdat my belangstelling in die behoefte van mense geleë is en ek baie graag begeleiding wou doen tot genesing en herstel, het ek 'n nagraadse kursus gevolg in Funksionele Terapie wat my toegerus het om met empatie saam te soek na uitkomste.

Nou geniet ek my aftrede en is by die plaaslike gemeente betrokke by die leiding van leierskapontwikkeling dmv die Veritas Kollege se modules.

Gerhard Kemp
(Gerhard, jou rustige opregtheid en die foto’s oortuig ons dat aftrede dit moontlik maak om soms net mens te wees op wonderlike plekke. Wat ‘n voorreg! Baie dankie dat jy dit met ons gedeel het – Red.)


Getuienis
Op ‘n windstil aand, met die mooiste uitsig oor Tafelberg en Durbanville se wingerde, is ek en my man Philip op 5 April 2003 getroud.  Drie dae daarna, op 8 April 2003 vlieg ons Durban toe om ons nuwe lewe saam te begin.  Vir Philip was Durban ‘n bekende plek, want hy is in Durban gebore en sy familie en twee kinders (uit sy vorige huwelik) woon ook hier.  Vir my was alles nuut en vreemd en baie nuwe uitdagings het voorgelê.  Maar niks kon my voorberei op die grootste uitdaging en seer wat sou kom nie.
Ons het vir die eerste paar maande in my skoonouers se woonstel gewoon, wat uitkyk oor Durban se hawe.  Vyf maande nadat ons Durban toe verhuis het, maak die skrilgeluid van die telefoon ons die oggend van 

19 September 2003 om 06:00 wakker.  Met ‘n onseker en benoude gevoel, antwoord ek die telefoon.  My suster se stemtoon aan die anderkant van die foon, bevestig my onseker gevoel, dat iets fout is.

Haar man het die vorige aand probeer selfmoord pleeg en hy het ook haar twee seuns se lewens probeer neem.  Sy is al die hele nag by die hospitaal en wag nog vir uitslae dat hulle al drie ok sal wees.  Die skok van dié nuus het my oorweldig en ek konnie anders om maar net te huil nie.  Nadat ek die gehoorbuis neergesit het, het duisende vrae deur my kop begin maal.  Waarom sou hy so iets wou doen?  Het hy dan aan niemand van ons gedink en hoe dit ons sou affekteer nie?  Waarom dan die kinders ook saamvat?

Ek en Philip het elke oggend uit die Christelike dagboek “Duet van die lewe – deur Phillip en Ella Kotze” gelees.  Daardie oggend wou Philip weer die dag se dagstukkie lees, maar ek het eers gekeer en gesê dat ek niks sal inneem nie, want my gedagtes is net so verward en my hart net so seer.  Philip het aangehou en gesê, dit is juis in hierdie moeilike omstandighede wat ons juis na God toe moet draai.  Hy het toe die dagstukkie gelees.  Teen die aand het Philip my gevra of ek gesien het dat hy nie daardie spesifieke dag se dagstukkie gelees het nie.  Ek het dit glad nie agtergekom nie en hy het gesê dat ek moet gaan kyk wat juis by daardie spesifieke dag se dagstukkie gedruk staan.  Ek het gelees:

-  GESINSMOORD (19 September 2003)  -

(1 Joh 1 : 5)  “Dit is nou die boodskap wat ons by Hom gehoor het en aan julle verkondig : God is lig en daar is geen duisternis in Hom nie”.

Net vandag weer was dit die hoofnuus:  ‘n gesinsmoord.  Dit maak ‘n mens woordeloos en laat jou verbysterd.  Hoe kry ‘n man dit reg?  Mense begin dadelik so ‘n gesinsmoordenaar veroordeel.  Dis verstaanbaar, want ‘n mens dink aan jou vrou en julle kinders, en vind dit ondenkbaar.  Tog kan ons so ‘n persoon nie veroordeel nie – ons kan ons en sy omstandighede glad nie vergelyk nie.  Dit moet wees dat iets geweldigs, ‘n ontploffing, in so iemand se gemoed plaasvind, om nie net sy eie nie, maar ook ander se lewe te neem – sy eie gesin.  Dit moet ‘n ontploffing wees wat ‘n warboel onbeheerde emosies deur sy brein slinger, sodat daar geen beheer of orde meer is nie.  Hy wil hom van alles hier bevry.  En hy kon hom nie losmaak van die mense wat hy die liefste het nie.  Hy neem die besluit namens hulle.  Sou dit wees hoe die opbou na so ‘n gesinsmoord lyk?  Dié mense bereik ‘n keerpunt, wanneer die raad van familie, vriende, beraders en predikante nie meer gehoor word nie.  Miskien lees julle nou en dink:  “Ons sal nooit daar beland nie”.  Geen gesinsmoordenaar dink ooit hy of sy sal daar beland nie.  

Daarom is dit vandag belangrik dat julle weer gaan stilstaan en na julle eie situasie kyk.  Kyk opnuut na julle werkdruk:  Is dit nie te veel nie?  Julle verhouding as lewensmaats en met julle kinders :  Ruim julle nog tyd vir mekaar in?  Wat is julle beide se verhouding met die Here?  Is Hy maar net ‘n skakel in julle andersins oorvol dag?  Dis nou tyd om te gaan besin:  Werk julle om te leef, of leef julle om te werk?  Wie leef om te werk, en volhou daarmee, loop die gevaar om nie meer die lig te sien nie.  Die oggend- en maanlig sal vir so iemand verduister.  En daarmee saam sal julle ook nie meer die Lig van die wêreld sien nie.  Leef naby die Lig, naby Jesus.

Hierdie “boodskap” was nie toevallig dáárdie oggend se dagstukkie nie.  God wat in beheer is en reeds lankal geweet het dat hierdie uitdaging op my pad sou kom – het reeds lankal hierdie antwoorde vir al my vrae daar geplaas.

God se wil sal jou nooit iewers heen lei, waar God se genade jou nie kan dra nie.

Alle eer aan Hom!
Esmé Sonnekus
(Esmé is die dame in die kerkkantoor van Port Natal gemeente en vertrek DV vroeg in 2012 na die Kaap. Ons beste wense vir die jare vorentoe! – Red.)



“As jy nie Kersfees in jou hart het nie, sal jy dit nooit onder ‘n boom kry nie!” – Roy L Smit.











